
Hríseyjargata 9

                     

Hríseyjargata 9 er byggð 1929 og slagar því í 100 árin.  Húsið er tvílyft bárujárnsklætt timburhús. Gluggar og 
útihurðir eru úr timbri. Húsið er gulmálað með brúnu þaki og hvítum gluggum og er mjög reisulegt og sómir 
sér vel í Hríseyjargötu.

Húsinu hefur verið vel við haldið. Skipt hefur verið um glugga og útihurðir.  Í gluggum er tvöfalt 
einangrunargler. Bárujárn á öllu þaki sem og á veggjum þakkvista hefur verið endurnýjað og er í góðu ástandi 
en bárujárn á veggjum er líklega upprunalegt og plötuskipting óregluleg.

Við norðurgafl er  einnar hæðar viðbygging um 8 m2. Á þaki viðbyggingarinnar eru svalir. Viðbyggingin er illa 
byggð og ástand hennar þess eðlis að ekkert vit er í að reyna að flikka upp á hana. Norðurgafl hússins setur 
húsið því svolítið niður.

Á vesturhlið hússins var byggð sólstofa, líklega árið 1985.  Hún er barn síns tíma og þarfnast  einnig verulegra 
endurbóta. 

Þegar farið var að huga að viðhaldi þessara viðbygginga fyrir alvöru þá vatt málið upp á sig og hugmyndir 
vöknuðu um að hanna nýjar viðbyggingar í stað þess að lagfæra eldri viðbyggingar. 

Hönnuð hefur því verið ný viðbygging á tveim hæðum í stað viðbyggingar á norðurhlið og skáli á einni hæð á 
vesturhlið í stað sólstofu.

Grunnflötur viðbyggingar á norðurhlið er um 3,0x6,0 m2.  Grunnflöturskála á vesturhlið er um 4,0x10,6 m2. 

Skálinn myndi hýsa borðstofu, setukrók  o.fl. og tengja húsið við  sólpall og fallegan garðinn með stórum 
gluggum og rennihurðum til suðurs og vesturs. Til norðurs yrði veggur að mestu lokaður enda lítið að sækja 
þangað. 



Við hönnun viðbygginganna er hönnun hússins frá 1929 látin njóta sín og þær hliðar hússins sem 
glæsilegastar eru, þ.e. suðurgafl og austurhlið, látnar njóta sín óbreyttar og vera áfram andlit Hríseyjargötu 9. 

Viðbyggingarnar eru látnar falla að eldra húsi þannig að veggfletir og þak nýbygginga og eldra húss flútta 
aldrei saman. Viðbyggingarnar eru dregnar inn fyrir horn eldra hússins, 100-200 mm. Lárétt þak 
viðbyggingarinnar á vesturhlið er haft vel fyrir neðan þakskegg eldra húss og með þessu móti rammar gamla 
húsið skálann inn og verður því enn kjölfestan í hönnuinni. Eins er með viðbyggingu á norðurgafli. Þak 
viðbyggingar er vel undir þakskeggi gamla hússins og viðbyggingin nær aðeins 1,6 m að lóðamörkum til 
austurs þar sem framhlið hússins er. Svalir verða með fíbergitter gólfi sem sést í gegn um og handrið lítt 
sýnilegt. Við norðurgafl rammar því  gamla húsið inn það nýja og verður sem fyrr  kjölfestan í  hönnuninni.

Efnisval á klæðningu veggja og á þaki er í samræmi við gamla húsið, málmur. Ál með innbrenndum lit.  Hér er 
liturinn valinn ólíkur gula litnum á gamla húsinu og með því sker gamla húsið sig frá því nýja og öfugt og form 
og litir eldra hússins eru kjölfesta hússins í heild.

Notað er sama efni í þak og í útveggi  viðbyggingar (litað ál)  og er þak og veggir látnir mynda eina heild. Þak  
á skála er "lárétt" loftað timburþak klætt borðaklæðningu og  með 100 % vatnsþéttum tjörudúk með möl eða 
grasi ofan þar á. 

Í þessari nýju tillögu hefur 4,0 m breiður skálinn verið lengdur um 3,0 m til norðurs og samtengdur 
viðbyggingu norðurgafls og stækkar því birt flatarmál um 12 m2. Heildar birt flatarmál Hríseyjargötu 9 yrði 
því 177,5 m2.

Nýtingarhlutfall lóðar verður : 177,5 m2 / 557,2 m2 = 0,32.

Nýtingarhlutfall lóðar Hríseyjargötu 7 er 0,39 samkvæmt samþykktum teikningum.

Nýtingarhlutfall lóðar Hríseyjargötu ætti því ekki að vera Þrándur í Götu þessarar umsóknar.

Húsið ásamt viðbyggingum mun sóma sér vel í Hríseyjargötu og verður vitnisburður um byggingarlist 
1929/2021.

